
SUĠĠERIMENTI

Il-Kumitat għall-Ambjent, is-Saħħa Pubblika u s-Sikurezza tal-Ikel jistieden lill-Kumitat
għall-Affarijiet Ekonomiċi u Monetarji, bħala l-kumitat responsabbli, biex jinkorpora s-
suġġerimenti li ġejjin fil-mozzjoni għal riżoluzzjoni tiegħu:

1. Jissottolinja l-fatt li t-tħaddir tal-ekonomiji tal-UE jikkontribwixxi għal tkabbir fit-tul u li 
jiflaħ għall-kriżijiet, ikattar il-kompetittività u joħloq l-impjiegi, filwaqt li jtejjeb is-sigurtà 
u l-indipendenza enerġetika tal-Unjoni; 

2. Jitlob li l-Kummissjoni tinkludi bis-sħiħ it-tħaddir tal-ekonomiji tal-UE fil-prijoritajiet tal-
Istħarriġ Annwali dwar it-Tkabbir 2015, is-Semestru Ewropew u r-rieżami tal-istrateġija 
Ewropa 2020, bil-għan li tappoġġja l-bidla għal ekonomiji effiċjenti fl-użu tar-riżorsi u 
b'livell baxx ta' emissjonijiet ta' karbonju fl-UE;

3. Itenni l-ħtieġa li sussidji li jagħmlu l-ħsara lill-ambjent jitneħħew gradwalment sal-2020 u 
li l-bażijiet tat-taxxi jinbidlu mix-xogħol għal oħrajn li aktar jiffavorixxu t-tkabbir, bħat-
tassazzjoni ambjentali;

4. Jisħaq fuq il-fatt li huwa kruċjali li ntejbu l-effiċjenza fl-użu tar-riżorsi, minħabba li din 
tkattar il-kompetittività billi tiffranka r-riżorsi u tnaqqas id-dipendenza fuq il-materja 
prima u l-enerġija; itenni, għalhekk, l-appell tiegħu biex l-effiċjenza fl-użu tar-riżorsi tiġi 
integrata kumplessivament fl-aġenda tas-Semestru Ewropew;

5. Iqis li metodoloġiji tal-kejl u tal-valutazzjoni komparattiva tal-użu effiċjenti tar-riżorsi, 
flimkien ma' indikatur ewlieni u mira, għandhom ikunu inklużi sew fis-Semestru 
Ewropew kif ukoll fir-rieżami tal-istrateġija Ewropa 2020;

6. Jenfasizza l-fatt li d-diverġenzi bejn l-Istati Membri, kif identifikati fl-Istħarriġ Annwali 
dwar it-Tkabbir 2014, qed ixekklu l-potenzjal tal-ekonomija l-ħadra għat-tkabbir; 
jissottolinja, għalhekk, il-ħtieġa urġenti li l-acquis tal-UE dwar l-iskart jiġi implimentat 
bis-sħiħ, inkluż permezz ta' miri minimi u ta' strateġiji nazzjonali għall-prevenzjoni u l-
ġestjoni tal-iskart, u li jiġu implimentati r-rekwiżiti tal-UE rigward l-effiċjenza enerġetika.


